SHENOHET 8 MARSI DITA E GRUAS

Shtime, 8 mars 2013- Me rastin e shënimit të 8 Marsit, Ditës së Gruas sot në sallën e Kuvendit Komunal të Shtimes u shënua kjo ditë e veçantë për gruan. Të pranishëm në këtë aktivitet ishin kryetari i Komunës së Shtimes z. Naim Ismajli, bashkëshortja e kryeministrit të Republikës së Kosovë znj. Lumnije Thaçi, deputetja e Kuvendit të Republikës së Kosovës z. Ganimete Musliu, gratë, nënat dhe bijat e martirëve dhe dëshmorëve të Reçakut, zyrtare të Komunës së Shtimes etj.
Kryetari Ismajli përshëndeti gratë e pranishme dhe ju uroi festën ditën e 8 Marsit ndër tjerash shtoi “Në këtë ditë kemi pas dëshirë që së bashku me znj. Lumnije Thaçi t’ju takojmë dhe për këtë festë t’i ndajmë disa momente të gëzimit. Me gjenerata dhe me shekuj nënat tona kanë sakrifikuar që e ardhmja e të rinjve tanë të prosperojë dhe në kuadër të këtyre kontributeve është edhe kontributi i veçantë i motrave dhe nënave të Recakut dhe me këtë rast ne kemi përzgjedhur që t’i ndajmë këto momente me ju me rastin e festës së 8 Marsit. Ka qenë edhe dëshirë dhe e znj. Thaçi që t’ju takohet me ju nënat, motra, bijat e martirëve të Reçakut dhe të ndajë momente dhe të bashkëbisedojë me ju. Ju uroj shëndet ju dhe familjet tuaja.

Ndërsa një fjalë rasti mbajti edhe znj. Thaçi e cila tha “I nderuar kryetar i Komunës së Shtimes z. Ismajli, të nderuara gra të pranishme. Kam nderin dhe kënaqësinë të jem me ju dhe që t’ju uroj festën ndërkombëtare të gruas 8 Marsin. Mbretëroftë paqja dhe harmonia në shtëpitë tuaja. 8 Marsi është Dita Ndërkombëtare e Gruas dhe shënohet në shume vende të botës. Është histori e zakonshme e grave që kanë bërë histori. Kjo ditë është rrënjosur si luftë shekullore e grave për të marrë pjesë në shoqëri në nivel të barabartë me burrat. Ideja erdhi në fillim të shekullit 20 që në botën e industrializuar , si pjesë e zgjerimit rritjes së popullsisë dhe ideologjive radikale. Ndaj ne sot në këtë ditë gjithë nderojmë punën e tyre të madhe në edukimin dhe ecurinë për përgatitjen e një brezi të ri me virtytet më të mira për të ecur përpara në rrugën e vështirë të jetës. Të kujtojmë sakrificat e tyre, të tregojmë më shumë respekt për punën e veprën e tyre. Tetë marsi një ditë që mbartë respekt e dashuri të pafund për ato që na dhanë jetën nga jeta e tyre. Ju dëshiroj shumë suksese, fat shëndet dhe gjitha të mirat në jetë.”.

Në emër të grupit parlamentar të femrave deputete foli z. Ganimete Musliu, njiherit deputete në Kuvendin e Republikës së Kosovës ajo tha “Të nderuara zonja, të dashura nëna, motra, gra, vajza, familjare të Reçakut. Ndjehem mirë, që sot me iniciativën e të znj. Thaçi, unë dhe zonja Dibra jemi këtu t’ju bartim përshëndetjet më të mira që festat që do të vijnë t’ju gjejnë më mirë familjet tuaja. Kur jemi me gratë e Reçakut, ngërthen emocionin dhe kujtesën para pesëmbëdhjetë viteve e ngjarjes se Reçakut, ku jemi të vetëdijshëm se pa sakrificën e tyre nuk do të kishim mundësinë që as të takohemi këtu. Prandaj respektin më të madh edhe për zonjën Thaçi që ka zgjedhur që të takohet me ju për këtë ditë të veçantë për çdo grua të Kosovë. Sakrifica e grave është e madhe edhe pse jo shpesh përmendet. Ne si deputete kemi obligim të përkrahim dhe solidarizohemi me njëra tjetrën.”. 
Në shenjë respekti për gratë, nënat dhe bijat e martirëve dhe dëshmorëve të Reçakut znj. Lumnije Thaçi shpërndau nga një lule për to.
Gjithashtu për nderë të kësaj ditë për gratë që punojnë në Administratën Komunale është organizuar edhe një koktej rasti.

